
Enformaziuns y Comunicaziuns

Formaziun - Crejima: Eniann da d’altonn vëgnel motü da jì ta San Martin en curs 
por formé catechêć por la Crejima, tanco chës porsones co acompagnëia i geniturs 
tla preparaziun dles jones y dai jogn a cösc sacramont tan emportant. Al vën aposta 
fat tla Val Badia, por che nosta jont ài plü damprò. Al sarà endöt 5 sabedes, dagnora 
dles 9 ales 12:30 y dles 14:00 ales 17:00, plü avisa ai 4, 11 y 25 d’otober, ai 8 y ai 15 de 
novëmber.Danter les tematiches vëgnel traté p.ej. ”Le monn de vita dal jonn dal punt 
d’odüda dla psicologia dal svilup”, ”La Crejima dal punt d’odüda religius”, ”Le Spirit de 
Dio tla Bibia”, ”Preparaziun de na ora por la Crejima”, ”Metodica dal acompagnamont 
dai grups” y d’ater. Al foss bel sce zacai de nosta ploania se metess a desposiziun da 
fà cösc curs, co è en aiüt por nüsc crejimandi y en arichimont personal. Sce zacai è 
enteres, èl perié/periada da se lascé adentëne tantôsc pa Pablo al 333/4762010.

Jogn: Le Grup Decanal enviëia en vëndres ai 29 d’agost a na sëra de discusciun sön 
religiun y fede, ales 8 da sëra te local dai jogn da San Martin. Signor Vito Rubatscher 
daidarà condüje la encuntada, olache vigne jona y jonn po porté dant söes domandes.

Iolan: Lidia dal Seniorenclub i dij iolan a dötes chëres co à daidé fà i strausc por Santa 
Maria dal Ciöf, y iolan a chi co à fat na spënora. Al è gnü ete la bela soma de 1.756,00€, 
co i è gnüs menês ennant ala lia ”Debra” por i mituns dal pael (Schmetterlingskinder).

Seniorenclub: Les porsones co à enteres por l’acquagym (publiché tla ultima plata), 
dess se prenoté pa Lidia al 339/7899107. Al costa 50,00€ por düć i iadi.

SC Mareo: En sabeda ai 6 de setëmber festejëia le Sportclub Mareo le iubileo de 40 agn. 
La festa mët man ales 9:30 con la benedsciun dal pulmin nö. Dles 10.00 ennant saràl 
spo Olimpiades con plü jüć, por scuadres da en möt/a plü en adult. Les iscriziuns vën 
tutes sö al nr. 347/5539149 o en chël dé ćina ales 9. Dômisdé gnaràl fat en triangolar 
danter na scuadra dai sponsors, dai aconsiadus de Comun y dla Raiffeisen.

Manifestaziuns altonn: Le Sorvisc Formaziun Val Badia è tal laûr da arjigné le 
program scrit dles manifestaziuns culturales y de formaziun por l’altonn 2014. Dötes 
les uniuns y assoziaziuns è enviades da dé ete söes iniziatives sön la plata internet www.
manif.it o les porté diretamonter te ofize a San Martin. Le termo è i 5 de setëmber. Ći 
co röa ete dedô, jarà mâ plü online, y nia tal liber stampé. Enformaziuns: 0474/524022.

Biblioteca: Mitans y mituns dla elementara è enviês da gnì en vëndres ai 29 d’agost 
ales 3 dômisdé te biblioteca d’Al Plan, por en dômisdé da pastlené y cunté stories.

Dal vangelo dô San Matio, 16, 13 - 20
15Al i à damané: Os endere, por chê m’aratëise pa os? 
16Sciomun Pire à respognü: Tö es le Messia, le Fi dal 
Dio vi! 17Gejù ti à dit: Beât este tö, Sciomun Bariòna; 
deache nia ćern y sanch ne t’à revelé cösc, mo mio 
Pere tal cì. 18Iu endere te diji: Tö es Pire - la pera -, 
sön cösta pera fajarài sö mia dlijia, y les potënzes dal 
somonn ne ti sarà nia soraće. 19I te darà les tlês dal 

rëgn dal cì; ći che te liaras söla tera, chël sarà inće lié tal cì, y ći che te desliaras söla 
tera, sarà inće deslié tal cì. 20Spo àl comané i discepui, d ne ti dì a degügn che ël ea le 
Messia. Parora dal Signur. - Lalt a té, Gejù Crist!

Tö es le Messia, le f ì dal Dio divin!

Se tignì ete - en ponsier por mituns y jogn

Se tignì ete. En tema zîte. I arati che vigne porsona 
sii almanco en iade roada tla situaziun che ara n’è 
nia plü stada bona da se tignì ete.
Se tignì ete n’à nia mâ da fà con sënn - canche i 
perdi le control, canche i slopeti fora parores y 
vëgni val’ iade inće ales mans. Mo inće tla tontaziun 
da cumpré val’ ch’i n’adori gnanca y ch’i n’à magari 
gnanca i scioldi. Se tignì ete ô dì por trec valch 
co limitëia, mo iu crëii atramonter. Ester bun da 
mo tignì ete mo delibrëia, deache i ne sun nia plü 
”schiavo“ de mio sënn y de mi dejidêrs.
Empò: ara ne mo garêta nia dagnora. En iade o l’ater pòn inće se lascé jì. Ara n’è nia tan 
grave sc’i lasci en iade fora mio sënn, mo ola è pa le termo? I crëii ch’al sii emportant 
da se mëter tla situaziun de chi co mo stà encëria. Sce iu mo stà enré, canche zacai mo 
scraia ados a me, spo se stà bonamonter inće i atri enré, canche iu ti an scraii sö. Sc’i 
ponsi a cösc, spo vëgni gonot atira plü morjel. En filosof roman dijea belo dan 2.000 
agn: ”Le plü sterch è chël co s’à enstës sot a control”. (M. Tillmann)



”Les oraziuns ne müda nia le monn, mo les oraziuns müda les 
porsones. Y les porsones müda le monn.”

Albert Schweitzer


